
	1. ՀՀ ֆինանսների նախարարություն
	22.11.2021 թ.

	
	N 01/11-1/18840-2021

	   1. Առաջարկում ենք նախագծի նախաբանում հղում կատարել նաև Հայաստանի Հանրապետության հարկային օրենսգրքի (այսուհետ՝ Օրենսգիրք) բաղկացուցիչ մասը կազմող թիվ 2 հավելվածին՝ հաշվի առնելով այն, որ Օրենսգրքի 2-րդ հավելվածով սահմանված է գյուղատնտեսական նշանակության հողերի կադաստրային գնահատաման կարգը:
	Ընդունվել է: 
   Նախագծի նախաբանում կատարվել է լրացում:

	   2. Նախագծի 1-ին կետի 3-րդ ենթակետով նախատեսվում է սահմանել, որ որոշումն ուժի մեջ է մտնում պաշտոնական հրապարակմանը հաջորդող օրվանից:
   Այս առումով, նախ հայտնում ենք, որ ՀՀ կառավարության 2021 թվականի փետրվարի 18-ի թիվ 212-Ն որոշմամբ հաստատվել են Հայաստանի Հանրապետության հողային ֆոնդի՝ ըստ նպատակային նշանակության հողերի 2021 թվականի կադաստրային արժեքները: Ընդ որում, այս որոշումն ընդունվել է հիմք ընդունելով ՀՀ հողային օրենսգրքի 66-րդ հոդվածի 2-րդ մասի երկրորդ պարբերությունը:
   Մյուս կողմից, ՀՀ Ազգային Ժողովի կողմից ս.թ. հուլիսի 30-ին ընդունված՝ «Հայաստանի Հանրապետության հողային օրենսգրքում լրացումներ և փոփոխություններ կատարելու մասին» ՀՕ-313-Ն ՀՀ օրենքի (ուժի մեջ է մտել ս.թ. օգոստոսի 16-ից) 4-րդ հոդվածի 2-րդ կետով ՀՀ հողային օրենսգրքի 66-րդ հոդվածի 2-րդ մասի երկրորդ պարբերությունն ուժը կորցրած է ճանաչվել և այդ պարբերությամբ սահմանված կարգավորումը նախատեսվել է ՀՀ հողային օրենսգրքի 66-րդ հոդվածի 3-րդ մասի երկրորդ պարբերությամբ:
   Այսինքն, ստացվում է այնպես, որ ՀՀ կառավարության 2021 թվականի փետրվարի 18-ի թիվ 212-Ն որոշման ընդունման հիմք հանդիսացած՝ ՀՀ հողային օրենսգրքի 66-րդ հոդվածի 2-րդ մասի երկրորդ պարբերությունը ս.թ. օգոստոսի 16-ից չի գործում, ինչը նշանակում է, որ չի գործում նաև ՀՀ կառավարության 2021 թվականի փետրվարի 18-ի թիվ 212-Ն որոշումը և ստացվում է, որ ս.թ. օգոստոսի 16-ից հողային ֆոնդի՝ ըստ նպատակային նշանակության հողերի 2021 թվականի կադաստրային արժեքների որոշման ընթացակարգեր առկա չեն:
   Հաշվի առնելով վերոգրյալը՝ առաջարկում ենք քննարկել նախագծի ուժի մեջ մտնելու ժամկետը փոխելու և այն ս.թ. օգոստոսի 16-ից հետո ծագած հարաբերությունների վրա տարածելու նպատակահարմարության հարցը:
	Ընդունվել է: 
   Նախագծի ուժի մեջ մտնելու ժամկետը լրամշակվել է:

	   3. Առաջարկում ենք համապատասխան փոփոխություն կատարել նաև ՀՀ կառավարության 2002 թվականի հուլիսի 25-ի թիվ 1101-Ն որոշման 3.2-րդ կետում և հողի հարկի բառերը փոխարինել անշարժ գույքի հարկի բառերով՝ հաշվի առնելով այն, որ 2021 թվականի հունվարի 1-ից ուժը կորցրած են ճանաչվել Հողի հարկի մասին և Գույքահարկի մասին ՀՀ օրենքները և գույքահարկի ու հողի հարկի փոխարեն ՀՀ հարկային օրենսգրքով ներդրվել է մեկ միասնական անշարժ գույքի հարկ՝ հողամասերի և (կամ) դրանց բարելավումների համար։
   Վերոնշյալ հիմնավորմամբ պայմանավորված, ինչպես նաև հաշվի առնելով այն հանգամանքը, որ «Հայաստանի Հանրապետության հողային օրենսգրքում լրացումներ և փոփոխություններ կատարելու մասին» ՀՕ-313-Ն ՀՀ օրենքի 4-րդ հոդվածի 2-րդ կետով ՀՀ հողային օրենսգրքի 66-րդ հոդվածի 2-րդ մասի երկրորդ պարբերությունն ուժը կորցրած է ճանաչվել՝ առաջարկում ենք նաև փոփոխություն կատարել 2016 թվականի սեպտեմբերի 2-ի թիվ 898-Ն որոշման մեջ։ 
	Ընդունվել է: 
   ՀՀ կառավարության 2002 թվականի հուլիսի 25-ի թիվ 1101-Ն և 2016 թվականի սեպտեմբերի 2-ի թիվ 898-Ն որոշումներում փոփոխություններ կատարելու մասին նախագծերը ներառվել են Կադաստրի կոմիտեի կողմից գույքագրված Կառավարության լիազորող նորմերը ապահովող իրավական ակտերի նախագծի փաթեթում:

	2. ՀՀ էկոնոմիկայի նախարարություն

	15.11.2021 թ.

	
	N 01/16811-2021

	   Առաջարկություններ և դիտողություններ չկան։
	 

	3. ՀՀ տարածքային կառավարման և ենթակառուցվածքների նախարարություն
	15.11.2021 թ.

	
	N ԳՍ/14.1/29546-2021

	   Առաջարկություններ և դիտողություններ չկան։
	 

	4. ՀՀ պետական եկամուտների կոմիտե
	12.11.2021 թ.

	
	N 01/3-3/72069-2021

	   Նկատի ունենալով այն հանգամանքը, որ 18.02.2021թ. N212-Ն որոշման 1-ին կետի 1-ին ենթակետով և 2-րդ կետով արդեն իսկ սահմանված են նախագծով առաջարկվող դրույթները՝ առաջարկում ենք ՀՀ հողային օրենսգրքի 66-րդ հոդվածի 3-րդ մասի 2-րդ պարբերությամբ սահմանված պահանջի կատարումն ապահովել  18.02.2021թ. N212-Ն որոշման նախաբանում լրացում կատարելու միջոցով։
	Չի ընդունվել։
   ՀՀ կառավարության 2021 թվականի փետրվարի 18-ի N 212-Ն որոշմամբ հաստատված են ՀՀ հողային ֆոնդի՝ ըստ նպատակային նշանակության հողերի 2021 թվականի կադաստրային արժեքները, և նախագծի ուժի մեջ մտնելու ժամկետը սահմանվել է ՀՀ հողային օրենսգքրի 66-րդ հոդվածում կատարված փոփոխությունների ուժի մեջ մտնելու ամսաթվից։

	5. ՀՀ արդարադատության նախարարություն
	15.12.2021 թ.

	
	N 01/27.4/41677-2021

	   1. «Գյուղատնտեսական նշանակության հողերի կադաստրային արժեքները հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
   Հայաստանի Հանրապետության հողային օրենսգրքի 66-րդ հոդվածի 3-րդ մասի երկրորդ պարբերության համաձայն՝ լիազորություն է վերապահվում Հայաստանի Հանրապետության կառավարությանը հաստատել գյուղատնտեսական նշանակության հողերի կադաստրային արժեքները, մինչդեռ Նախագծի 1-ին կետի 1-ին ենթակետում կադաստրային արժեքները նշված չեն: Դրա փոխարեն Նախագծով կատարվում են շարունակական հղումներ այն իրավական ակտերին, որոնցով հաստատվել են գյուղատնտեսական նշանակության և անօգտագործելի հողերի պետական հողային կադաստրի տվյալները, Հայաստանի Հանրապետության համայնքներում գտնվող հասարակական և արտադրական նշանակության օբյեկտների համար հատկացված  հողերի  և գյուղատնտեսական նշանակության այլ հողատեսքերի (անօգտագործելի)  կադաստրային գնահատման կարգը և այլն:
   Այս առումով, անհրաժեշտ է նկատի ունենալ «Նորմատիվ իրավական ակտերի մասին» օրենքի 17-րդ հոդվածի 5-րդ մասի դրույթները, որոնց համաձայն՝ արգելվում է կատարել` 3) շարունակական հղումներ, երբ նորմը, որին հղում է կատարվում, իր հերթին հղում է կատարում մեկ այլ նորմի:










   Ինչպես նաև Նախագծի 1-ին կետի 1-ին ենթակետով սահմանվող կարգավորումն առաջարկում ենք նախատեսել որպես 1-ին կետի շարունակություն՝ նկատի ունենալով, որ բացակայում է ենթակետի բաժանելու անհրաժեշտությունը:
   Ըստ այդմ էլ՝ անհրաժեշտ է համապատասխան խմբագրում կատարել նաև Նախագծի 2-րդ կետում:

   2. Անհրաժեշտ է նկատի ունենալ, որ 2021 թվականի օգոստոսի 16-ից ուժի մեջ է մտել «Հայաստանի Հանրապետության հողային օրենսգրքում լրացումներ և փոփոխություններ կատարելու մասին» ՀՕ-313-Ն օրենքը, որով նախատեսվել է Հողային օրենսգրքի 66-րդ հոդվածի 2-րդ մասից հանել երկրորդ պարբերությունը և, ըստ էության, ուժը կորցրած է ճանաչվել Հայաստանի Հանրապետության կառավարության 2021 թվականի փետրվարի  18-ի «Հայաստանի Հանրապետության հողային ֆոնդի` ըստ նպատակային նշանակության հողերի 2021 թվականի կադաստրային արժեքները հաստատելու մասին» N 212-Ն որոշման լիազորող նորմը:
   Հետևաբար, առաջարկում ենք Նախագծում նախատեսել նաև Հայաստանի Հանրապետության կառավարության 2021 թվականի փետրվարի 18-ի N 212-Ն որոշումը ուժը կորցրած ճանաչելու վերաբերյալ դրույթներ՝ նկատի ունենալով, որ սույն Նախագծի ընդունման դեպքում 2021 թվականի օգոստոսի 16-ից հետո ծագած հարաբերությունների նկատմամբ կգործեն միևնույն առարկային վերաբերող երկու իրավական ակտեր:
   Բացի այդ, Նախագծի 3-րդ կետով նախատեսվում է սույն Նախագծին տալ հետադարձ ուժ, սակայն դրա 1-ին կետի 1-ին ենթակետի դրույթներից պարզ չէ, թե նախորդ կարգավորման համեմատ այն սահմանում է անձանց համար բարելավող, թե վատթարացնող դրույթներ, ինչը պարզաբանման կարիք ունի:
   Սույն դիտողությունը բխում է Հայաստանի Հանրապետության Սահմանադրության 73-րդ հոդվածի դրույթներից, որոնց համաձայն՝
   1. Անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն:
   2. Անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով:

	Չի ընդունվել։
   Ինչպես նշվել է առաջարկի մեջ շարունակական հղումը այն է, երբ նորմը, որին հղում է կատարվում, իր հերթին հղում է կատարում մեկ այլ նորմի, մինչդեռ նախագծով հղում է կատարվում ՀՀ կառավարության 1997 թվականի հուլիսի 3-ի N 237, 2002 թվականի հուլիսի 25-ի N 1101-Ն և 2016 թվականի սեպտեմբերի 2-ի N 898-Ն որոշումներին, որոնցով սահմանված են գյուղատնտեսական հողերի կադաստրային արժեքները և նշված որոշումները իրենց հերթին այլ նորմի հղում չեն կատարում։
   Նախագծով կարգավորվում է նաև նշված որոշումներով սահմանված գյուղատնտեսական նշանակության հողերի կադաստրային արժեքների կիրառության նպատակը պետության և համայնքային սեփականությանը պատկանող գյուղատնտեսական նշանակության հողերի օտարման (ուղղակի կամ աճուրդով վաճառելու), վարձակալության իրավունքով տրամադրելու դեպքերում վաճառքի կամ մեկնարկային գների որոշման դեպքերում։


Ընդունվել է։
   Նախագիծը խմբագրվել է։





Մասամբ է ընդունվել։
   Նախագիծը խմբագրվել և լրացվել է նոր դրույթ, համաձայն որի՝ նախագծի ուժի մեջ մտնելուց հետո ուժը կորցրած է ճանաչվելու գյուղատնտեսական նշանակության հողերի վերաբերյալ ՀՀ կառավարության 2021 թվականի փետրվարի 18-ի N 212-Ն որոշման 1-ին կետի 1-ին ենթակետը և 2-րդ կետը։
   Նշված որոշումը ամբողջությամբ ուժը կորցրած չի ճանաչվում, քանի որ որոշման 1-ին կետի 2-րդ ենթակետով սահմանված նորմը ապահովում է ՀՀ հողային օրենսգրքի 64-րդ հոդվածի 9-րդ, 10-րդ և 12-րդ մասերի կիրարկումը (ոչ գյուղատնտեսական նշանակության հողամասերին առնչվող դրույթներ)։
   Միաժամանակ նշենք, որ սույն նախագծի ընդունմամբ գյուղատնտեսական նշանակության հողերի կադաստրային արժեքները փոփոխություններ չեն կրում (պահպանվում են նույն չափերով), և այն անձի իրավական վիճակը վատթարացնող իրավական ակտ չի հանդիսանում։ 



